
ADOLATLI IJTIMOIY SIYOSAT 

 

Tangirov Ahad Erkin o‘g‘li 

TerDU Yuridik fakulteti talabasi 

 

Annotatsiya: Ushbu maqolada davlatimizda yuritilayotgan adolatli ijtimoiy 

siyosat, pandemik jarayonda aholiga ko‘rsatilgan yordamlar, aholining farovonligi va 

yashash tarzini yaxshilash, kambag‘allik darajasini kamaytirish va muhtoj oilalarga 

davlat tomonidan ko‘rsatilayotgan ijtimoiy ko‘mak muallif tomonidan yoritilgan. 

Kalit so‘zlar: ijtimoiy siyosat, koronavirus infeksiyasi, pandemik jarayon, 

muhtoj oila, kambag‘alikka qarshi kurashish, kambag‘allik darajasi, Oliy Majlisga 

Murojaatnoma, ijtimoiy himoya, “Temir daftar”, aholi farovonligi va hokazo. 

 

Avvalambor, “ijtimoiy” so‘zini eshitganimizda bevosita xalq, fuqarolar va  

jamiyat ko‘z oldimizga keladi. Adolatli ijtimoiy siyosat yuritishga davlat rahbari, 

nafaqat davlat rahbari balki, xalq uchun xizmat qiladigan davlat organlari rahbar 

xodimlari ham ma’sul hisoblanadi. Adolatli siyosat yuritish – davlat boshqaruvining 

ustuni bo‘lib xizmat qilmoqda.   

Buyuk bobokalonimiz, yirik davlat arbobi, buyuk sarkarda, kuchli, markazlashgan 

davlat asoschisi, ilm-fan va madaniyat homiysi Amir Temur “Kuch – Adolatda” deb 

bejizga aytmagan. Biz qachonki adolatli davlat qurar ekanmiz, adolatli siyosat yuritar 

ekanmiz – bu bizning eng katta va ulug‘ yutug‘imiz hisoblanadi. Birgina, koronavirus 

infeksiyasi keng tarqalgan pandemik jarayonda ijtimoiy soha ham boshqa sohalar 

qatorida katta zarba qabul qildi. Va bu juda murakkab vaziyatda ko‘plab yechilmagan 

muammolar o‘z aksini ko‘rsatdi. Murakkab pandemik  jarayonda millionlab insonlar 

himoyasiz qoldi.  

Tan olishimiz kerakki, bu muammolarning barchasi mamlakatimiz oldiga jiddiy 

masalalarni qo‘ydi. Bundan tashqari, pandemik inqiroz hokimiyatning butun 

e’tiborini muhtoj fuqarolarga ijtimoiy yordam ko‘rsatish, kambag‘alikka qarshi 

kurashish tartiblarini takomillashtirishning hozirgi tizimi islohotlariga qaratgan bir 

vaqtda yuz berdi. Kambag‘allik darajasini kamaytirish, adolat bilan ijtimoiy siyosat 

olib borish vazifalari kun tartibidagi asosiy masalalardan biriga aylandi. Uzoq 

muddatga mo‘ljallangan mamlakat ijyimoiy-iqtisodiy rivojlanishining barqarorligini 

ta’minlash strategiyasining bosh maqsadi etib qo‘yildi.   

O‘zbekiston Respublikasi Prezidenti Shavkat Miromonovich Mirziyoyevning 2020-

yil yanvar oyida Oliy Majlisga yo‘llagan Murojaatnomasida “Birinchi navbatda aholi 

farovonligini oshirish va uning ijtimoiy himoyasini kuchaytirish – biz uchun bosh 

vazifalardan biri bo‘lib qoladi”, - deya aniq aytdi.   

Iqtisodiy taraqqiyot va kambag‘allikni qisqartirish vazirligi adolatli ijtimoiy siyosat 

yuritish, kambag‘allikni qisqartirish jarayonlarini tartibga solish uchun maxsus 

tashkil etildi. Xalqaro ekspertlarni jalb qilgan holda, 2030-yilgacha Kambag‘allikni 

kamaytirish strategiyasini ishlab chiqishga qaror qilindi. Aholining ijtimoiy himoyaga 

muhtoj qatlamlarini aniqlash va ularni qo‘llab-quvvatlash borasidagi ishlarni 

mustahkamlash maqsadida Mahalla va Oilani qo‘llab-quvvatlash  vazirligi tashkil 

etildi. Shu bilan birga, yordamga muhtoj barcha fuqarolar tarmoqlar va mahalla 

yig‘inlari rahbari tavsiyasi  bilan “Temir daftar”ga kiritilishi  belgilab qo‘yilgan edi. 

Bu vazifa bo‘yicha ham izchil ishlar amalga oshirilib kelinmoqda. Bu elektron 

dasturga muhtoj oila biriktirilgan sektorlar tomonidan kiritilmoqda. “Temir daftar”ga 

kiritish uchun oilani adolatli tanlash yo‘lga qo‘yilgan.  

Adolatli ijtimoiy siyosatning maqsadi, barcha fuqarolarning qamrab olinishiga 

erishishdir. Yaratilgan ijtimoiy tuzilishdan, xoh alohida shaxslar bo‘lsin, xoh butun 

aholi guruhlari hech kim chetda qolmasligi maqsad qilingan. Prezidentimiz 

tomonidan yaqinda yana bir muhim hujjat — “Aholini ijtimoiy qoʻllab-quvvatlashga 

qaratilgan qoʻshimcha chora-tadbirlar toʻgʻrisidagi” qaror imzolandi. Unga koʻra, 

moddiy yordam va koʻmakka muhtoj oilalarning 16 yoshga toʻlmagan farzandlariga 

bir martalik moddiy yordam berish koʻzda tutilgan. Bu esa xalqimizni ijtimoiy 

himoyasi doimo davlat eʼtiborida ekanini koʻrsatadi.  

Oʻzbekiston oʻz fuqarolarining huquq va manfaatlarini, ular qayerda 

boʻlishidan qatʼi nazar, himoya qilishga qodir mamlakat sifatida oʻzini namoyon 

etmoqda. Chet ellarda ishlayotgan va taʼlim olayotgan vatandoshlarimiz bilan 

aloqalar mustahkamlanib, ularning huquq va manfaatlari taʼminlanyapti. Xorijda oʻz 

mehnat faoliyatini olib borayotgan fuqarolarga qulayliklar yaratish, ularning yashash, 

ishlash sharoitlarini yaxshilash borasida chora-tadbirlar belgilanmoqda.  

Albatta, bularning barchasi Mustaqillik tufaylidir. Bugun qaysi sohada 

muvaffaqiyatlarga erishmaylik, yildan-yilga xalqimiz yashash tarzi va turmushi 

farovonligining asl negizida mamlakatning mustaqilligi mujassam. Shunday ekan, 

tinch, osoyishta, shukuhli  kunlarning qadriga yetaylik. 

